Հունվարի ֆլեշմոբի խնդիրների լուծումներ
Առաջին մակարդակ

1․ Սեղանին մի շարքով դրված է 17 ընկույզ։ Եվան վերցրեց յուրաքանչյուր 3-րդը։ Հետո էլ Առնոն մնացած ընկույզների շարքից վերցրեց յուրաքանչյուր 2-րդը։ Ո՞վ ավելի շատ ընկույզ վերցրեց։
Նկարենք 17 ընկույզ: Եթե Եվան վերցրեց յուրաքանչյուր 3-րդը/ յուրաքանչյուր 3-րդը ներկենք կարմիրով/, ապա նա վերցրեց 5 ընկույզ՝ 17-5: Մնաց 12 ընկույզ :

Առնոն վերցրեց 6 հատ / Առնոյի վերցրածը ՝ կանաչ գույնով/:

Համեմատենք և կտեսնենք ,որ  Առնոն վերցրեց շատ ՝ 6 ընկույզ :

Անահիտ Ավագյան

Անի Գրիգորյան
Սեղանին մի շարքով դրեցինք 17 ընկույզ, այնուհետև սովորողներից մեկը՝ Գագիկը, ընկույզների շարքից վերցրեց յուրաքանչյուր 3-րդը, հաշվեցինք՝ 5 ընկույզ, իսկ Արևիկը մնացած ընկույզների շարքից  վերցրեց յուրաքանչյուր 2-րդը, հաշվեցինք՝ 6 ընկույզ։

Լուսինե Բարխուդարյան

Ընկույզի փոխարեն շարքով շարեցինք 17 մատիտ։ Եվան վերցրեց յուրաքանչյուր 3-րդը, այնուհետև Առնոն վերցրեց մնացածից յուրաքանչյուր 2-րդը։ Եվայի մոտ եղավ 5 մատիտ, Առնոյի մոտ՝ 6:

Հունվարյան ֆլեշմոբի առաջին խնդիրը
Գոհար Սմբատյան
Այս խնդիրը 1-ին և 2-րդ դասարանի ընտրությամբ խմբի հետ քննարկելիս նկարեցինք Paint-ով։

Առաջին հերթին նկարեցին 17 ընկույզները։ Հետո յուրաքանչյուր երրորդը ջնջեցին սեւ մատիտով։ Իսկ մնացած ընկույզներից յուրաքանչյուր երկրորդը՝ կարմիր մատիտով։ Վերջում ըստ գույների հաշվեցին

Քննարկումը՝ տեսանյութով.

Թամար Մարիմյան
Պատասխան՝ Առնոն։
2․ Արամը ուներ 75 փուչիկ: Հունվարի 8-ից սկսած ամեն օր, բացի շաբաթ և կիրակի օրերից, 5 փուչիկ նվիրեց ընկերներին։ Հունվարի ո՞ր օրը նրա փուչիկները վերջացան:

Մեծ էկրանով բացեցինք հունվար ամսվա օրացույցը։ Նշեցինք հունվարի 8, և սկսեցինք հաշվել յուրաքանչյուր օրը ( բացի շաբաթ֊ և կիրակի օրերից) հնգական. 

Հունվարի 8_ 5 փուչիկ

Հունվարի 9_10 փուչիկ

այսպես շարունակ.... 

Հասանք հունվարկ 26_ին

Մելինե Սիմոնյան

Նախ կարդում ենք խնդիրը, հասկանում ենք խնդրի պայմանը և պահանջը, որից հետո բացում ենք հունվար ամսվա օրացույցը, որ տեսնենք, թե շաբաթվա որ օրն է հունվարի 8-ը: Տեսնում ենք, որ հունվարի 8-ը երկուշաբթի է, սկսում ենք երկուշաբթի օրվանից հաշվել: Առաջին շաբաթ, կիրակին հանած լինում է աշխատանքային օրերին 5 օր, յուրաքանչյուր օր հինգ փուչիկ է նվիրել, ստացվում է հինգ 5x5=25: Երկրորդ շաբաթն էլ  նորից  նույնությամբ կատարում ենք գործողությունը` 5x5=25: Նույնությամբ երրորդ շաբաթն ենք կրկնում` 5x5=25: Ստացվում է երեք հատ 25, 25+25+25 կամ 3x25=75: Քանի որ, Արամը ուներ 75 փուչիկ և պետք էր, որ իմանայինք, թե հունվարի որ օրը նրա փուչիկները վերջացան, ստացվում է որ 3-րդ շաբաթվա վերջին ուրբաթ օրը` լինում է հունվարի 26-ը: Արամի փուչիկները ավարտվեցին հունվարի 26-ին:

Գայանե Թորոսյան

Սովորողների հետ կարդացինք խնդիրը, քննարկեցինք: Վերհիշեցինք շաբաթվա օրերը, շաբաթը քանի՞ օր ունի, և այլն: Խնդիրը լուծեցինք օրացույցի օգնությամբ: Սովորղների հետ բացեցինք իրենց համակարգիչների օրացույցները կամ իրենց բլոգների օրացույց բաժինը:  Հունվարի 8-ից սկսած 75 փուչիկները բաժանեցինք 15 աշխատանքային օրերի մեջ:   Paint  նկարչական ծրագրի միջոցով օրացույցի վրա գունավորեցինք այդ օրերը,  հաշվեցինք  և գտանք , որ  հունվարի 26-ին վերջացան փուչիկները: 

Մարգարիտ Հովնանյան

Սկզբում կարդացինք և հասկացանք խնդիրը, այնուհետև անցանք լուծմանը։

Խնդրում ասվում է, որ Արամն ուներ 75 փուչիկ և հունվարի 8-ից սկսած ամեն օր, բացի շաբաթ և կիրակի օրերից, 5 փուչիկ նվիրում է  ընկերներին։ Պահանջվում է գտնել, թե որ օրն է վերջանում Արամի փուչիկները։

Օրացույցով գտանք հունվարի 8-ը և սկսեցինք հաշվել (5-ական բարձրանալով)։   Հունվարի 8` 5 փուչիկ, հունվարի 9` 5+5=10, հունվարի 10՝ 10+5=15 , հունվարի 11՝ 15+5=20, հունվարի 12՝ 20+5=30 , հուվարի 13-ը և 14 – ը բաց թողեցինք, որովհետև շաբաթ -կիրակի էր։ Եվ  այսպես շարունակեցինք հաշվել, մինչև վերջացան փուչիկները։ Իսկ փուչիկները վերջացան հունվարի 26-ին։

Քրիստինե Հովսեփյան

Սովորողների առաջարկով օգտվեցինք հունվար ամսվա օրացույցից։ 75-ից սկսած 5-ական հետհաշվարկով  հասանք հունվարի 26-ին։ Սկզբում եղան սովորողներ, ովքեր մոռանում էին բաց թողնել շաբաթ կիրակի օրերը,  բայց արագ  կողմնորոշվեցին։

Լիանա Ռոզիկյան

Պատասխան՝ հունվարի 26-ին

3․ Արեգը  իր մոտ եղած հինգ բլիթը տվեց Դանիելին: Քանի՞ բլիթ եղավ Դանիելի մոտ, եթե մինչ Արեգից վերցնելը երեք բլիթ  ավել ուներ, քան Արեգը։

Սեդա Խաչատրյան

Խնդիրը կարդալուց հետո սկսեցինք քննարկումը: Շատ արագ ասացին. 

-Քանի որ սկզբում Դանիելը Արեգից երեքով ավելին ուներ, ապա իր մոտ կար 8 բլիթ: Արեգի տալուց հետո կլին 13-ը:

5+3=8

8+5=13

Արմինե Գյոնջյան

Խնդիրն ընթերցել եմ սովորողների համար, միասին պատմել ենք։ Կրկնել ենք այսքանով ավել, այսքանով պակաս հասկացությունները։ Այնուհետև Paint նկարչական ծրագրով սովորողները նկարել են Արեգին և հինգ բլիթը, Դանիելին և ութ բլիթը, որովհետև երբ Արեգն իր մոտ եղած հինգ բլիթը տվեց Դանիելին, Դանիելի մոտ եղած բլիթներն արդեն երեք բլիթով ավել էին Արեգի բլիթներից։

Լուծում՝

5+8=13

Հասմիկ Ղազարյան
Պատասխան՝ 13։
4․ 28 հատ դդումը տեղավորեցին 4 արկղի մեջ այնպես , որ յուրաքանչյուր արկղում եղավ հավասար քանակով դդումներ :Քանի ՞ դդում եղավ յուրաքանչյուր արկղում ։
Այս խնդիրը երրորդ դասարանցիներն անմիջապես կասեն 28։4=7

Խնդիրը ստուգելու համար կառաջարկեմ նկարել 4 արկղ և 28 դդում, հետո այդ դդումները հավասարապես կդասավորեն այդ 4 արկղերում ու կտեսնեն, որ լուծել են ճիշտ։ Կարելի է նաև տարբեր իրեր վերցնել/ մատիտներ, վրձիններ, մարկերներ, շախմատի քարեր, դոմինոներ/ այն ամենը ինչ ունենք դասարանում։ Կարևորը լինի 28 հատ և խմբավորենք 4 մասի։

Լուսինե Պետրոսյան Ռ․
Սովորողների հետ 4 արկղ կնկարենք և 28 դդումը հերթով կտեղավորենք  արկղերում։Հետո կհաշվենք,թե քանի դդում ստացվեց։

Ավելի մեծերի հետ 28։4=7

Հռիփսիմե Առաքելյան

Քանի որ 1-ին դասարանի սովորողները դեռ չեն անցել բաժանման աղյուսակ, նրանք Paint-ով նկարեցին խնդիրը։

Սկզբում նկարեցին 4 արկղերը։ Հետո հերթով՝ մեկական, դդումները «դասավորեցին» արկղերի մեջ մինչեւ 28 դդումը վերջացավ։ Վերջում հաշվեցին, թե յուրաքանչյուր արկում քանի դդում տեղավորվեց։

Թամար Մարիմյան

Ցանկացած առարկա կարող է ծառայել խնդրի լուծման համար։ Կարող ենք օգտագործել դդումներ, մատիտներ, քարեր, գդալներ․․․Կարող ենք օգտագործել  28 կոնֆետ և բաժանել 4 երեխայի միջև։ Մեկ կոնֆետ կտանք առաջին երեխային, մեկ կոնֆետ կտանք երկրորդ երեխային, մեկ հատ՝ երրորդին և մեկ հատ էլ չորրորդ երեխային։ Գործողությունը կկրկնենք մինչև կոնֆետների վերջանալը։ Վերջում պետք է հաշվենք, թե յուրաքանչյուր երեխայի մոտ քանի կոնֆետ կա։ Հաշվելուց հետո կտեսնենք, որ յուրաքանչյուր երեխա ստացել է 7 հատ կոնֆետ։

Անուշ Աթայան

Պատասխան՝ 7։
5․ Մայրիկը գնեց 24 նարինջ: Էվելինան կերավ դրանց կեսը, Ագապեն կերավ երեք նարինջ, իսկ Մարիամը` մնացածը: Քանի՞ նարինջ կերավ Մարիամը։
Այս խնդրի լուծման համար խմբում կհայտարարենք նարնջի օր, յուրաքանչյուր սովորող իր հետ կբերի 1 հատ նարինջ, քանի որ դասարնաում ունենք 22 սովորող, ստացվում է 22 նարինջ, 2 նարինջ էլ ես կբերեմ։ Ահա ստացվեց 24 նարինջ, անցանք գործի։ Կվերցնենք 2 տուփ, յուրաքանչյուր տուփում կդնենք հավասար քանակությամբ նարինջ, այնուհետև կկտրենք մեկ տուփի նարինջները և կպատրաստենք մրգային ֆրեշ, հետո կհաշվենք, թե քանի՞ նարինջ մնաց մյուս տուփում, հաշվեցինք, եղավ 12։ Բայց կային սովորողներ, որ մրգային ֆրեշ չէին սիրում, դրանցից 3-ն էլ կտրատեցինք այդ սովորողները կերան, իսկ մնացած՝ 9 նարինջներն էլ հյուրասիրեցինք մյուս 2-րդ դասարանի սովորողներին։
Դիանա Գևորգյան

Բանավոր քննարկում
Կարդալ խնդիրը մտքում, այնուհետև՝ բարձրաձայն։ Ընդհանուր քննարկմամբ առանձնացնել հայտնի և անհայտ տվյալները։
Խաղ-ցուցադրում/ըստ ցանկության և անհրաժեշտության/
Սովորողներից երեքը կերպավորում են մայրիկին, Էվելինային, Ագապեին և Մարիամին։ Հայտնի է, որ մայրիկը գնել է 24 նարինջ։ Էվելինան գալիս է մայրիկի մոտ և խնդրում է նարինջների կեսը։ Մայրիկին կերպավորող սովորողը խնդրում է հաշվել և ասել, թե որքան է կազմում 24-ի կեսը ։
Էվելինան 24-ը բաժանում է երկուսի։ 
Ուղղորդել հաշվել տասնյակի և միավորի կեսերն առանձին և գումարել։
20։2+4։2=12
Պայմանական իրը վերցնելով Էվելինան սպասում է քույրիկին։ 
Ագապեն  վերցնում է 3 նարինջ և մնացածը տալիս է Մարիամին։
Հաշվել 12-3=9
Այսպիսիով Մարիամին բաժին է հասնում 9 նարինջ։

Մարինե Մարտիրոսյան

Այս խնդիրը խաղացել ենք դասարանում: Նարինջը փոխարինել ենք ընկույզներով: Հերթականությամբ բաժանելով /մեկը ինձ, մեկը քեզ/  գտել ենք 24-ի կեսը: Հաշվել ենք ընկույզները: Մայրիկը ուներ12 ընկույզ, Էվելինան  նույնպես ուներ 12 ընկույզ: Մայրիկի 12 ընկույզներից 3-ը տվել ենք Ագապեին /12-3=9/ , իսկ մնացածը 9-ը Մարիամին: Այդպիսով գտել ենք, որ Մարիամը կերել էր 9 նարինջ:

Մարգարիտ Թամազյան

Խնդիրը քննարկել ենք բանավոր մաթեմատիկայի խմբի սովորողների հետ։ Անկեղծ ասած շատ հեշտ կողմորոշվեցին, բայց ամեն դեպքում առաջարկեցի ներկայացնել լուծման իրենց տարբերակը։

Երեք սովորողները՝ Ելենան, Եվան և Նարեկը նարինջների փոխարեն օգտագործեցին գունավոր մարկերները։ 24 մարկերը բաժանեցին 2 մասի։ Առաջին 12 մարկերը վերցրեց Նարեկը, մյուս 12-ից երեքը՝ Եվան, իսկ մնացած 9-ը՝ Ելենան։

Մանուշակ Աբրահամյան

Պատասխան՝ 9։
6․ Տատիկը 2 տուփ ալյուրիով թխեց 50 գաթա։ 75 այդպիսի գաթա թխելու համար քանի՞ տուփ ալյուր է հարկավոր տատիկին:
Խնդիրը լուծեցինք հաշվելու և կիսելու եղանակով։

Քանի որ 2 տուփ ալյուրով 50  գաթա էին թխել, այստեղից հետևություն անելով ստացանք, որ 1 տուփ ալյուրով կարող ենք ընդամենը 25 գաթա թխել։

Խնդրում պահանջվում է գտնել, թե քանի՞ տուփ ալյուր կօգտագործվի 75 նմանատիպ գաթա թխելու համար, հաշվելով կգտնենք, որ 75-ն իր մեջ ունի 3 հատ 25։ Այսպիսով գտանք, որ մեզ անհրաժեշտ է լինելու 3 տուփ ալյուր։

Կարինե Խառատյան

Այս խնդիրը իմ սովորողների համար բավականին հեշտ էր։ Նախ կարդացինք խնդիրը և սովորողները իրենք առաջարկեցին պատմել և բացատրել խնդիրը։ Եթե 2 տուփ ալյուրով թխեցին 50 գաթա, ապա մեկ տուփ ալյուրով կթխեն 25 գաթա՝ 50 : 2 = 25:  75 –ի մեջ էլ կա  3 հատ 25` 75:25= 3 Պատ․՝ 3 տուփ ալյուր։

 Խնդիրը բարդացրեցի՝ 100, 125, 150, 175, 200 այդպիսի գաթա թխելու համար որքա՞ն տուփ ալյուր է հարկավոր` համապատասխանաբար գտան՝ 4, 5, 6, 7, 8 տուփ ալյուր։ Հետո գտանք օրինչափություն և 25-ական սկսեցինք հաշվել։

Վարսիկ Աթոյան

Խնդիրը սովորողների համար կարդացի։ Սկսեցինք նկարելով լուծել։ Նկարեցինք 50 գաթա,  երկու տուփ, տուփերը գունավորեցինք, հետո գաթաները հերթով գունավորեցինք ըստ տուփի գույնի։ Յուրաքանչյուր տուփում եղավ 25  գաթա։ 

50-ից շարունակեցինք հաշվել մինչև 75-ը, նկարեցինք ու հաշվեցինք ավելացրած գաթաները, ստացվեց 25 գաթա: Այդ 25 գաթան թխելու համար անհրաժեշտ է մեկ տուփ ալյուր։ Տատիկը 75 գաթա թխելու համար կօգտագործի 3 տուփ ալյուր։ 

Մերի Գրիգորյան

Սովորողները այսպես են լուծել խնդիրը. եթե 50 գաթայի համար 2 տուփ ալյուր է օգտագործվել, ապա 75-ի համար 3 տուփ կօգտագործվի, քանի-որ 50-ի մեջ 2 հատ 25 կա, մեկն էլ ավելացնենք 75 կլինի:

Լուսինե Գասպարյան

Պատասխան՝ 3։
7․ Գուրգենը 1, 2, 3 թվանշաններով կազմեց բոլոր հնարավոր երկնիշ թվերը։ Թվի մեջ թվանշանները չէին կրկնվում։ Գուրգենը իր կազմած թվերից ամենամեծին գումարեց ամենափոքրը։ Ի՞նչ թիվ ստացավ Գուրգենը։

Խնդիրը դասարանում կկարդանք, կքննարկենք, թե ինչ թվեր կարող ենք կազմել հետևյալ թվանշաններով՝, որպեսզի չկրկնվեն թվանշանները  12,13, 21, 23, 31, 32։
Սովորողները գտնում են, թե որ թվերն են ամենամեծը և ամենափոքրը- 12 և 32, իսկ դրանց գումարը կհաշվեն, այդ երկու թվերն իրար գումարելով։ 12+32= 44

Լուսինե Հակոբյան

Նախ 1, 2, 3 թվանշաններով կազմեցինք երկնիշ թվեր՝ հաշվի առնելով այն կարևոր պայմանը, որ թվանշանները չպետք է կրկնվեին։ Ստացվեց 12, 13, 21, 23, 31, 32։ Հետո այս թվերից ընտրեցինք ամենամեծը՝ 32 և ամենափոքրը՝ 12։ Գումարեցինք։ 

32 + 12 = 44

Կարինե Մամիկոնյան

Առաջինների հետ այս խնդիրը խաղացել ենք , գրել ենք 1, 2 , 3  թվանշանները, հետո կազմել ենք  երկնիշ թվեր:

12, 13, 21, 23, 31 32,
Հետո գտել ենք ամենափոքր և ամենամեծ թվերը և գումարել ենք իրար: 
12 + 32 = 44 

Աշխեն Թադևոսյան

Պատասխան՝ 44։
8․ Տիգրանն ունի չորս խաղալիք՝ մեքենա, գնդակ, նավ և լեգո։ Նա ուզում էր խաղալիքները մի շարքով  դասավորել այնպես, որ նավն ու լեգոն լինեն մեքենայի կողքին ։ Տիգրանը քանի ՞  եղանակով կարող է  դասավորել այնպես, որ նշված պայմանները բավարարեն
Վերցրեցի չորս տարբեր գույների թղթիկներ և յուրաքանչյուրի վրա գրեցի մի խաղալիքի անուն: Այնուհետև մի շարքով շարեցի այնպես, որ նավն ու լեգոն լինեն մեքենայի կողքին: Խնդրի պայմանը պահելով և թղթիկները տեղաշարժելով  ստացա լուծման չորս եղանակ:

Տաթև Թամազյան

Փորձենք դասասվորել ըստ խնդիրի պայմանների․
առաջին եղանակ

գնդակ , նավ, մեքենա, լեգո

երկրորդ եղանակ

գնդակ ,  լեգո,  մեքենա, նավ

երրորդ եղանակ 

նավ, մեքենա, լեգո, գնդակ

չորրորդ եղանակ

լեգո,  մեքենա, նավ, գնդակ

Մարի Միքայելյան
Սովորողների հետ վերցրեցինք 4 թուղթ, վրան գրեցինք լեգո, մեքենա, նավ, գնդակ։ Քանի որ խնդիրը մեզնից պահանջում է նավն ու լեգոն լինեն մեքենայի կողքին, ապա սկզբից վերցրեցինք հետևյալ  հաջորդականությունը, այնուհետև փոփոխեցինք բոլոր հնարավոր ձևերով։

1.  լեգո, մեքենա, նավ, գնդակ

2. գնդակ, լեգո, մեքենա, նավ,

3. Գնդակ, նավ, մեքենա, լեգո,

4. նավ, մեքենա, լեգո, գնդակ

Պարզեցինք, որ Տիգրանը կարող է դասավորել 4 եղանակով։

Սաթենիկ Սիմոնյան

Պատասխան՝ 4։
9․ Անին 6 ամսական է։ Անիի եղբայր Արամը 2 տարեկան է: Արամը քանի՞ ամսով է մեծ Անիից:

Վերհիշեցինք, թե 1 տարին քանի ամիս է:
-Մեկ տարին 12 ամիս է:
-2 տարին քանի՞ ամիս կլինի:
-2 x 12= 12+12=24:
-Արամը քանի՞ ամսական է:
-24:
-Անին քանի՞ ամսական է:
-6:
-Արամը քանի՞ ամսով է մեծ Անիից:
-Պետք է 24-ից հանենք 6, կստանանք՝ 18:
Լուսինե Պետրոսյան Գ․
5-6 տարեկանների հետ վերհիշեցինք, թվարկեցինք տարվա ամիսները, սովորողներս ասեցին, թե ով որ ամսին է ծնվել։ Ապա վերցրեցինք գունավոր մատիտներ։ Շարեցինք երկու հատ 12 մատիտ, յուրաքանչյուր մատիտը մեկ ամիս համարելով։ Հաշվեցինք, թե քանի մատիտ ստացվեց, հասկացանք, որ երկու տարին 24 ամիս է։ Հերթով հաշվելով հանեցինք 6 մատիտ, մնացած մատիտների քանակը հաշվելով ստացանք, թե քանի ամսով է մեծ Արամը Անիից։

Զառա Սեդրակյան

Տարին 12 ամիս ունի, 2 տարին՝ 24, հետևաբար՝ Արամը 24 ամսական է և Անիից մեծ է 18 ամսով (24-6):

5 տարեկանների դեպքում տարիքի խնդիրները կառուցում եմ քրոջ, եղբոր, ընկերոջ հետ կապելով: Գիսանեն 8 տարեկան է, Սեմը՝ 2 տարի փոքր, Արեգը՝ 3 տարով մեծ է Սեմից: Քանի՞ տարեկան է Արեգը: Հաշվում են:

Քրիստինե Գրիգորյան

Պատասխան՝ 18։
10․ Այն հեռավորությունը, որ Անին անցնում է երեք քայլով, Մանեն անցնում է երկու քայլով։ Անին դասասենյակից մինչև խոհանոց հասնելը կատարեց 24 քայլ։ Նույն ճանապարհը անցնելու համար քանի՞ քայլ կկատարի Մանեն

Նախ 24:3= 8 կհաշվենք, որպեսզի իմանանք, թե քանի հատ երեք քայլ է անցել։ Հետո 8x2=16 

Մանեն կկատարի 16 քայլ։

Մարիամ Մանասյան

1-ին և 2-րդ դասարանի ընտրությամբ սովորողների խմբի հետ խնդիրը paint-ով նկարեցինք.

Մանեն նույն հեռավորությունը կանցնի 16 քայլով։

Թամար Մարիմյան

Փորձենք խաղալ խնդիրը

Անիին կատարեց 3 քալ, իսկ Մանեն 2 քայլ

Անիին կատարեց 6 քալ, իսկ Մանեն 4 քայլ

Անիին կատարեց 9 քալ, իսկ Մանեն 6 քայլ

Անիին կատարեց 12 քալ, իսկ Մանեն 8 քայլ

Անիին կատարեց 15 քալ, իսկ Մանեն 10 քայլ

Անիին կատարեց 18 քալ, իսկ Մանեն 12 քայլ

Անիին կատարեց 21 քալ, իսկ Մանեն 14 քայլ

Անիին կատարեց 24 քալ, իսկ Մանեն 16 քայլ

Ոսստի Մանեն կկատարի 16 քայլ նույն ճանապարհը անցնելու  համար

Սրբուհի Ներսիսյան

2-րդ դասարանի սովորողների հետ խնդիրը գործնականում  լուծեցինք։  Ընտրեցինք պայմանական հեռավորությունը, որին հնարավոր եղավ 24 քայլով   հասնել, ապա երկու սովորող միաժամանակ սկզբնակետից  սկսեցին քայլել։ Առաջին սովորողը, երբ երեք քայլ էր կատարում, ապա երկրորդը սովորողը կատարում էր մեկ  քայլ պակաս։ 

Արդյուքում հաշվեցինք սովորողների քայլերը և պարզեցինք, որ առաջին սովորողը վերջնակետ հասավ 24 քայլով, իսկ երկրորդը` 16։

Անուշ Բարխուդարյան

Քանի որ Անիի անցած 3 քայլը, համարժեք է Մանեի անցած 2 քայլին, ապա կարող ենք հաշվել այսպես․
	Անի
	Մանե

	3
	2

	3
	2

	3
	2

	3
	2

	3
	2

	3
	2

	3
	2

	3
	2

	24 քայլ
	16 քայլ


Անիի կատարած յուրաքանչյուր 3 քայլի փոխարեն հաշվում ենք 2 քայլ։ Քանի որ Անին կատարել էր 24 քայլ, ապա Մանեն կատարել է 16 քայլ։

Մարիամ Խաչատրյան

Պատասխան՝ 16։
